
AKASHVANI AIZAWL 

REGIONAL  NEWS BULLETIN 

HEADLINES (MORNING) 

 

1.  Larsap General (Rtd) Vijay Kumar Singh a’n ram hmasawn Viksit Bharat 

@2047 puitlin turin thalaite an pawimawh thu sawiin, zirlaite chu ram 

innghahna an ni tih a sawi. 

 

 

2.   Chief Minister Pu Lalduhoma’n Mizorama CSR Fund tam zawk hman anih 

theih nana theihtawp chhuah a tul thu a sawi. 

 

 

3.  Chief Minister Pu Lalduhoma’n khawvela Scientist tha thlan zingah Mizoram 

University atanga zirtirtu an tel chu a lawmpui thu a sawi. 

 

 

4.  Union Cabinet chuan National Social Assistance Programme chu 

kum nga dang atana chhunzawm a rel.  

 

 

 

<><><> 

 

GOVERNOR 

 

Larsap General (Rtd) Vijay Kumar Singh a’n ram hmasawn Viksit Bharat 

@2047 puitlin turin thalaite an pawimawh thu sawiin, zirlaite chu ram innghahna an 

ni tih a sawi. 

 

Larsap hian nimin khan Ministry of Education hnuaia Yuva Sangam Youth 

Exchange Programme Phase-VII kaltlanga Mizoram rawn tlawhtu Goa zirlai 50 leh 

Ministry of Development of North Eastern Region hnuaia Ashtalakshmi Darshan 

Youth Exchange Programme Phase -II kaltlanga Mizoram rawn tlawhtu Chandigarh 

zirlai 20 te chu Durbar Hall, Lok Bhavan-ah a kawm a, India ram hmasawn Viksit 

Bharat @2047 puitlin turin thalaite an pawimawh thu leh hna thawh tur tam tak a 

awm thu a sawi. 

  

Larsap chuan danglamna hrang hrang awm chu India ram tana malsawmna leh 

chakna hnar a nih thu sawiin Danglamna kara inpumkhat tlat theihna chu 

intlawhpawhtawnna, inkawmna leh inhriatpawhna hmang chauha puitlin theih a ni a 

ti a. Zirlaite chu state leh union territory dangte tawng, hnam ziarang leh nunphungte 

zira hriat chian tum turin a chah a. India ram innghahna tur an ni tih hriaa khawtlang 

tana tha thawhtu tangkai tak nih tum turin a fuih a ni. 

 



Larsap chuan Goa leh Chandigarh atanga zirlai leh anmahni hruaitu hnenah 

Mizoram chu state ralmuang, mawi, fai leh boruak thianghlim tak awmna, ami 

chengte pawh thuawih thei leh nunphung mawi tak nei, traffic dan zawm tha leh 

khawtlang inlungrual tak an ni a ti a. An cham chhunga Mizoram danglam bikna, 

thatna an hmuh leh hriatte chu hawna nunpui tum theuh turin a chah a ni. 

 

Yuva Sangam Youth Exchange Programme leh Ashtalakshmi Darshan Youth 

Exchange Programme-te hi hnam inpumkhatna atana hmalakna niin, hemi kaltlang 

hian state leh union territory zirlaite chu midangte hnam ziarangte zir tur leh 

inhrepawh tawn turin an intlawhpawh thin a ni. 

 

<><><> 

NEC SECRETARY  

 

Ni hnih cham tura lo zin North Eastern Council (NEC) Secretary, Pu Satinder 

Kumar Bhalla chuan nimin khan Champhai tlawhin NEC sum senga hmasawnna hna 

thawhte a enfiah. 

 

NEC Secretary hian NEC fund hmanga sak Zomi Cultural Centre-a hnathawh 

dan enfiahin, mipuiten tangkai taka an hman thuai theih nan hmabak la awmte chak 

zawka chin fel a tul thu a sawi. 

 

NEC Secretary hian Hnahsin Kut hmanna hmunhma tlawhin Kut buatsaihtute 

hma lakna fakawm a tih thu a sawi a. Tun aia changtlung zawk leh ram chhung mai 

bakah rawn pawn mi tam zawk hip luh an nih theih dan tur te a sawipui a ni. 

 

 

<><><> 

 

CM 

 

Chief Minister Pu Lalduhoma’n Mizorama CSR Fund tam zawk hman anih 

theih nana theihtawp chhuah a tul thu a sawi. 

 

Nimina Zoram Medical College & Hospital, Falkawn-ah Cardiothoracic & 

Vascular Surgery (CTVS) Unit a hawnna ah he thu hi sawiin Pu Lalduhoma chuan 

ram hmasawn nana hnathawh theihna pawimawh tak CSR Fund chu Mizoram in a 

hmuh tlem avangin theihtawp chhuah zel a tul thu a sawi a, CSR tam zawk an hmuh 

theih nan Doctors for You leh SBI Mutual Fund te nena thawhho zel a tul thu a sawi. 

 

Chief Minister chuan ZMC & H chuan tun hnaiah hma a sawn nasa tiin kumin 

March thla atangin thisen zam zaina a kalpui tan a, August thla ah Mizoram sorkar 

damdawi ina a vawikhat nan Lung zai hawnna (major open-heart surgery) 

hlawhtling taka neih a ni tiin ZMC & H chu tihhmasawn zel an tum thu a sawi a ni. 

 

Chief Minister in a hawn CTVS Unit thar hi Doctors for you leh SBI Mutual 

Funds Management tang tlangin SBI Mutual Funds Management Limited CSR Rs. 

3.7 Crore sengin a din a ni. 

 

 

<><><> 

  



CM : MZU SCIENTIST 

 

Chief Minister Pu Lalduhoma’n khawvela Scientist tha thlan zingah Mizoram 

University atanga zirtirtu an tel chu a lawmpui thu a sawi. 

 

Pu Lalduhoma chuan Stanford University, USA leh Elsevier BV ten khawvela 

Scientist chungchuang 2% an tarlan zingah Mizoram University-a zirtirtu 12 an lang 

chu lawmawm atih thu sawiin Mizoram leh hmarchhak bial tan khawvel research leh 

science lama thatna kawnga an thawhhona tha bakah theihtawp an chhuahna rah an 

hmu a ti a, an hlawhtlinna chuan Mizoram zirna ah hmasawnna thlen se a duh tih a 

sawi bawk. 

 

Stanford University leh Elsevier te hian khawvel pum huap a Scopus database 

hmangin, zirchianna paper chhuah tam zawng ringawt ni lovin, mi dang ten an paper 

te an hmanna leh an zirchianna a taka an thawhhlawk dan teh chungin khawvela 

Scientist maktaduai 10 chuang a chhinchhiahna atanga a ber 2% chauh an thlang 

chhuak thin a ni. 

 

Tun tum hi MZU zirtirtu, khawvel list-a an lan tam ber tum a ni a, MZU-a 

zirtirtu 12 zingah hian Mizo mithiam Dr. Lalduhsanga Pachuau, Dr. Samuel 

Lalthazuala Rokhum leh Dr. Vanlalruata Hnamte te an tel ni. 

 

 

<><><> 

 

 

PHED MINISTER 

 

PHE Minister Prof. Lalnilawma’n fur alo thlenin lui tui a nut thin avangin tui 

pump a khaihlak thin a ti a, mipuite hriatthiam an ngen tih a sawi. 

 

PHE Minister chuan mumal taka mipuite tui an dawn theih nan PHE 

department ten theihtawp an chhuah a ti a, ruahsur nasat avangin chirh in hmun tam 

tak a hnawh avangin hnathawh chak a harsa tih sawiin pump chhia siam turi hian 

theihtawp an chhuah thu a sawi a ni. 

 

Aizawl khawpuia cheng ten tui thianghlim hnianghnar zawka an hmuh belh 

theihna tura hmalakna 37MLD Water Treatment Plant (Phase-III) hi PHE 

Department hnenah UD&PA atangin August ni 29, 2025-ah hlan chhawn a ni a, 

PHE Department-in a lak chhawn lai hian Zohnuai-Vaivakawn lei tlahniam avangin 

Pumping-main hi a chhiat avangin pump theih a ni lo a ni. 

 

 

<><><> 

 

ADVISER TO CM 

 

Adviser to Chief Minister Dr. KC Lalmalsawmzauva’n Bana Kaih hnuaia 

kuthnathawktute tih hmasawnna tura thlai thlan bik panga te tana Support price 

ruahmanna chuan Mizoram khaw hrang hranga kuthnathawktute a takin luhchhuah 

mek ani a ti.  

 



Nimina Mizoram Turmeric Processing Industry, Lushai Organics, IGC 

Luangmual a tlawhna ah he thu hi sawiin Dr. Lalmalsawmzauva chuan thlai 

thlanchhuah zingah Sawhthing thar chhuak an thahnem rih ber tih sawiin, thlai 

thlanchhuah dangte man man zawka tiral tura buatsaih a nih theih nan a 

sawngbawlna hmunhma tha neih a pawimawh thu a sawi a. IGC Luangmual ah 

Handholding Scheme kaltlangin Mizoram Turmeric Industry hmunhma hi tih 

changtlun ani tih a sawi. 

  

Adviser to Chief Minister chuan kuthnathawktute dinhmun siamthat nan leh 

thlai thar chhuahte tih ralna tur 'Market' tha duan chhuah hmasak chu a pawimawh 

thu a sawi a. Hei hian harsatna tam tak awm thei a sutkian phah theih thu sawiin, 

IGC Luangmuala Mizoram Turmeric Processing Industry hi Aieng Market tha tak 

siamna tura hmanraw tangkai a nih ngei a beisei thu a sawi. 

 

 

<><><> 

INTER BORDER FESTIVAL 

 

Kolasib Bawrhsap Pu H. Dolianbuaia kaihhruaiin thenawm state Assam nena 

inpawhna tha zawk a awm theih nan ramri hrula District pahnih Kolasib leh Cachar 

District aiawhten 'Inter Border Festival' buatsaih dan tur chungchang an sawi ho. 

 

Thutkhawm kaihruaitu Bawrhsap Pu H. Dolianbuaia chuan thenawm state-te 

nena inlaichinna tha zawk, inunauna leh thlamuang zawka khawsak ho theih nan 

festival chuan awmze thuk tak a nei a ti a, Border Festival hun chhunga 

mawhphurhna hrang hrang la tur leh chanvo neitu fel niin October ni 30-a Kolasib-a 

neih turah hian infiamna hrang hrang bakah, hnam lam chi hrang hrang entir a ni 

dawn a ni. 

 

<><><> 

AIR NEWS ON SOCIAL MEDIA 

 

Chanchinthar hi Akashvani Aizawl atanga puan a ni a. AIR News Aizawl 

Youtube Channel, All India Radio News Aizawl Facebook page leh 

newsonair.gov.in ah te chanchinthar hi ngaihthlak leh chhiar theih a dah a ni. 

 

Vawiin chawhnu dar 2 leh a chanve-ah Chanchinthar puan leh a ni ang. 

 

<><><> 

 

 

JAN SEVA SE DESH SEVA : MERAYUVA BHARAT  

 

Sorkar laipuiin thalaite thuam chakna tura a siam,  MeraYuva Bharat - My 

Bharat-ah Mizoram atangin thalai 40,000 vel an inziaklut tawh. 

 

Mera Yuva Bharat (My Bharat) hi Prime Minister Pu Narendra Modi-a'n kum 

2023 October ni 3-a a tlangzarh niin, Ministry of Youth Affairs and Sports in ram 

pum huapa a din a ni a. Mizoram-ah pawh MyBharat portal registration drive chu 

kumhnih vel kalpui tawh niin, khaw hrang hrangah YMA leh YLA te nen thawkhoa 

thalai kokhawmin a hmuna registrationkalpui thin a ni a. Zirna in, a bikin NSS unit 

awmna college leh school ah te mass registration drive kalpui mek a ni bawk. 



Registration beihpui hi October ni 15 thleng tur niin, tun dinhmunah Mizoram 

atangin mi 40,000 vel an in register tawh a ni. 

 

MY Bharat Portal-ah hian thalai kum 15 - 29 a in register theih a. 

College/university, NGO, youth club, MSME leh business dangte pawh ‘Partner’ 

anga in register theih a ni. Portal kaltlang hian sawrkar scheme leh programme hrang 

hrang, internship leh fellowship tih theihna te puanzar thin niin, portal kaltlang vek 

hian dilna pawh thehluh thin a ni. Training leh certificate course hrang hrang, career 

guidance thlengin portal-ah hian a awm a, hei hian zirna leh hna zawnnaah thalaite 

nasa takin a pui thei a ni. Portal a inziaklut ve thalai dangte bakah pawl leh sawrkar 

agency te nen inpawhtawnna leh thawhhona a siam theih a, thalai kaihhnawih event 

hrang hrang - festival, adventure camp, awareness campaign etc. te phochhuah thin a 

ni bawk. Sawrkar hmalakna thenkhat - entirnan, entrepreneurship scheme leh 

leadership programme - ah te portal-a in register te duhsak theihna a awm bawk a ni.  

 

<><><> 

UNION CABINET 

 

 Union Cabinet chuan National Social Assistance Programme chu 

kum nga dang atana chhunzawm a rel. Union Information and 

Broadcasting Minister Ashwini Vaishnaw chuan chanchinbumite a 

kawmnaah he thu hi sawiin programme hi kum 2026-27 atanga 2030-31 

thleng chhunzawm a ni dawn a. Cheng vaibelchhe sing 5 sang 3 leh 428 

ruahman a ni a ti. National Social Assistance Programme tih chu a 

hming thlak niin Pradhan Mantri Samajik Sahayata Yojana tia thlak niin 

rualbanlo te tana pension scheme a ni a.He scheme hnuaiah hian Kum 

79 thleng cheng 375 pek niin kum 80 chung lamah cheng 625 pension 

pek thin an ni.  

 

<><><> 

 


